
śrīmatē nigamāntamahādēśikāya namaḥ

Á Á śrī pāpapraṇāśanastōtram Á Á
puṣkara uvāca
paradāraparadravyajīvahiṃsādikē yadā Á
pravartatē nṛṇāṃ cittaṃ prāyaścittaṃ stutistadā Á Á 1 Á Á
viṣṇavē viṣṇavē nityaṃ viṣṇavē viṣṇavē namaḥ Á
namāmi viṣṇuṃ cittasthamahaṅkāragataṃ harim Á Á 2 Á Á
cittasthamīśamavyaktamanantamaparājitam Á
viṣṇumīḍyamaśēṣēṇa hyanādinidhanaṃ vibhum Á Á 3 Á Á
viṣṇuścittagatō yanmē viṣṇurbuddhigataśca yat Á
yaccāhaṅkāragō viṣṇuryadviṣṇurmayi saṃsthitaḥ Á Á 4 Á Á
karōti karmabhūtō’sau sthāvarasya carasya ca Á
tatpāpaṃ nāśamāyātu tasminnēva hi cintitē Á Á 5 Á Á
dhyātō harati yatpāpaṃ svapnē dṛṣṭastu bhāvanāt Á
tamupēndramahaṃ viṣṇuṃ praṇatārtiharaṃ harim Á Á 6 Á Á
jagatyasminnirādhārē majjamānē tamasyadhaḥ Á
hastāvalambanaṃ viṣṇuṃ praṇamāmi parātparam Á Á 7 Á Á
sarvēśvarēśvara vibhō paramātmannadhōkṣaja Á
hṛṣīkēśa hṛṣīkēśa hṛṣīkēśa namō’stu tē Á Á 8 Á Á

nṛsiṃhānanta gōvinda bhūtabhāvana kēśava Á
duruktaṃ duṣkṛtaṃ dhyātaṃ śamayāghaṃ namō’stu tē Á Á 9 Á Á
yanmayā cintitaṃ duṣṭaṃ svacittavaśavarttinā Á
akāryaṃ mahadatyugraṃ tacchamaṃ naya kēśava Á Á 10 Á Á
brahmaṇyadēva gōvinda paramārthaparāyaṇa Á
jagannātha jagaddhātaḥ pāpaṃ praśamayācyuta Á Á 11 Á Á
yathā’parāhṇē sāyāhnē madhyāhnē ca tathā niśi Á
kāyēna manasā vācā kṛtaṃ pāpamajānatā Á Á 12 Á Á
jānatā ca hṛṣīkēśa puṇḍarīkākṣa mādhava Á
nāmatrayōccāraṇataḥ pāpaṃ yātu mama kṣayam Á Á 13 Á Á
śarīraṃ mē hṛṣīkēśa puṇḍarīkākṣa mādhava Á
pāpaṃ praśamayādya tvaṃ vākkṛtaṃ mama mādhava Á Á 14 Á Á
yad bhuñjan yat svapaṃstiṣṭhan gacchan jāgradyadā sthitaḥ Á
kṛtavān pāpamadyāhaṃ kāyēna manasā girā Á Á 15 Á Á
yat svalpamapi yat sthūlaṃ kuyōninarakāvaham Á
tad yātu praśamaṃ sarvaṃ vāsudēvānukīrtanāt Á Á 16 Á Á
paraṃ brahma paraṃ dhāma pavitraṃ paramañca yat Á
tasmin prakīrtitē viṣṇau yatpāpaṃ tatpraṇaśyatu Á Á 17 Á Á
yatprāpya na nivartantē gandhasparśādivarjitam Á
sūrayastatpadaṃ viṣṇōstatsarvaṃ śamayatvagham Á Á 18 Á Á
pāpapraṇāśanaṃ stōtraṃ yaḥ paṭhēcchruṇuyādapi Á
śārīrairmānasairvāgjaiḥ kṛtaiḥ pāpaiḥ pramucyatē Á Á 19 Á Á

sarvapāpagrahādibhyō yāti viṣṇōḥ paraṃ padam Á
tasmātpāpē kṛtē japyaṃ stōtraṃ sarvāghamardanam Á Á 20 Á Á
prāyaścittamaghaughānāṃ stōtraṃ vratakṛtē varam Á
prāyaścittaiḥ stōtrajapairvratairnaśyati pātakam Á Á
tataḥ kāryāṇi saṃsiddhyai tāni vai bhuktimuktayē Á Á 21 Á Á

Á Á śrī pāpapraṇāśanastōtraṃ samāptam Á Á

